10 julie 2005

sewende sondag in koninkrykstyd

liturgiese voorstel

Fokusteks:
Matteus 7:24-25
Ander tekste: 

Genesis 25:19-34; Psalm 119:105-112; Matteus 13:1-23; Romeine 8:1-11
GOD VERSAMEL ONS VOOR HOM

Aanvangswoord

Voorganger:
God het ons hier voor Hom saamgebring in die Naam van Jesus, die Christus.

Gemeente:
Aan Hom wat op die troon sit behoort die lof en die eer.

Voorganger:
Mag sy Naam geheilig word.

Gemeente:
Mag sy koninkryk kom.

Voorganger:
Mag sy wil op aarde geskied soos in die hemel.

Gemeente:
Aan Hom behoort die heerlikheid en die krag tot in alle ewigheid.

Uit:  Matteus 6; Openbaring 5:13

Seëngroet

Julle is die sout vir die aarde.

Julle is die lig vir die wêreld. Uit Matteus 5:13-14

Lofsang

Lied 205  “Bring lof aan die Vader”/NSG 45  “Aan God al die eer”

Diens van die water

Doopherinnering

Voorganger:
Die doop herinner ons daaraan dat ons saam met Christus gesterf het en begrawe is.

Gemeente:
Ons weet ook dat ons saam met Hom opgewek is tot 'n nuwe lewe.

Voorganger:
Daarom bevestig ons opnuut die beloftes wat by ons doop gemaak is.

Gemeente:
Ons bely opnuut ons verbondenheid aan Christus.


Ons verwerp opnuut die selfsugtige werke in ons lewe voordat Christus vir ons 'n werklikheid was.

Johan van der Merwe en Breda Ludik aangepas uit “Gebedeboek met Liturgiese Riglyne”

Wet

Romeine 8:1-8

Skuldbelydenis

Lied 247 “Heer wees ons genadig”/NSG 233 – “Kyrie, eleison”

Vryspraak

Romeine 8:9-11

Geloofsbelydenis

In plaas van die Geloofsbelydenis kan die volgende gebed gebruik word:

Die Here is ons God.

Hy is die Here van die heersers.

Hy is die Vader van sy volk wat op pad is.

Hy is die Skepper van die hemel en die aarde.

Hy sorg vir ons.

Sy koninkryk het naby gekom in Jesus van Nasaret, die Messias, ons Here.

Hy het uit die dood opgestaan en roep ons om Hom te volg.

Die Gees bewerk nuwe lewe in ons.

Hy lei ons in die waarheid.

Hy wys vir ons dat ons ons stukkende wêreld mooi moet maak.

Hy gaan saam met ons die toekoms in.

Onbekende outeur, aangehaal uit “Gebedeboek met Liturgiese Riglyne”

Diens van die Woord

Gebed om die opening van die Woord

Psalm 119:49-56

Skriflesing

Genesis 25:19-34

Lied 257 “O Heer, maak oop my hart se poort”/NSG 332

Matteus 7:24-25

Kindertyd

Poppekas of toneel oor iemand wat sy huis op sand bou en 'n ander wat sy huis op rots bou.

Prediking

Antwoord

Lied 508 “Vaste Rots op wie ek bou” 

Diens van die tafel

Gereedmaak van die tafel en dankoffers

Nagmaalgebed

Basisliturgie vir koninkrykstyd

Instellingswoorde

In die brood

kom lê 'n stukkie

van U

in my

Here Jesus.

Word U

gebrokenheid

met myne

een.

Die wyn

stort druppels

van U

in my

Here Jesus.

Word U

offerbloed

vir my

vreugdewyn.   Ongepubliseerd van W G Olivier

Uitdeel en gebruik van brood en wyn

Voorbidding

Uitsending

Slotsang

Lied 308 “Neem my lewe, laat dit, Heer”/NSG 260

Seën

Jesus het vir sy dissipels gesê en sê ook vanmôre vir ons:

“Aan My is alle mag gegee in die hemel en op die aarde.

Gaan dan na al die nasies toe en maak die mense my dissipels:

doop hulle in die Naam van die Vader en die Seun en die Heilige Gees,

en leer hulle om alles te onderhou wat Ek julle beveel het.

En onthou: Ek is by julle al die dae tot die voleinding van die wêreld.”  Matteus 28:18-20

Sing Lied 533 “Stuur ons, Here”
PREEKSTUDIE – MATTEUS 7:24-25

Inleiding

Die RCL se keuse vir die perikoop fokus net op die een helfte van die gelykenis van die twee bouers. Dit is weliswaar die “positiewe” helfte wat `n bemoedigende rol speel (die bouer wie se huis bly staan), teenoor die gedeelte van die bouer wie se huis ineenstort, wat `n waarskuwende rol speel. Tog is dit sinvol vir `n preek oor hierdie gedeelte om die twee dele van die gelykenis bymekaar te hou aangesien die punt van die gelykenis juis uit die parallelle en verskille tussen die twee bouers kom.

Die verhaal van die twee bouers is `n gelykenis al dui Matteus dit nie self so aan nie (Gundry). Dit bestaan uit `n byna identiese parallelisme waar die verskil tussen die twee bouers met enkele woorde aangedui word. Omdat die verskil tussen die twee so min is, staan dit so duidelik uit: Albei bou die huise, albei se bouwerk word getoets. Net by die aanvanklike bou van die huise is daar `n verskil: Die een het op rots gebou, die ander op sand. Dit is al. Met hierdie eenvoudige gelykenis sluit Jesus sy bergrede af. Die krag van hierdie slot lê egter juis in sy eenvoud en soberheid. En die prediker wat hieroor preek, moet die versoeking weerstaan om te veel ander stof en teksgedeeltes by te bring in `n poging om die teks – of die saak – meer substansie te gee. Hier is veral `n geleentheid om `n baie kort preek te hê – die boodskap van hierdie gedeelte is wel eenvoudig, maar uiters kragtig. 

Teks en konteks

Hierdie gelykenis kom ook in Lukas voor (Luk 6:47-49). Verskillende kommentators (bv Gundry) dui konstant die verskille tussen die twee weergawes van die teks aan. Alhoewel die verskille sekerlik interessant is, dra `n vergelykende studie myns insiens nie by tot `n beter verstaan van hierdie spesifieke teks nie – trouens, dit kan veroorsaak dat `n mens tussen die twee weergawes hang. As die prediker die Matteus teks gekies het, behoort hy te poog om die integriteit van Matteus se spesifieke invalshoek te ontgin. 

`n Wesenlike vraag vir die verstaan en preek van die teks is: Waaroor gaan dit hier? Wat is die storms wat die een huis laat instort? Daar is eintlik so min om mee te werk dat die prediker in die versoeking kan kom om die moontlikhede van die beeld verder te ontgin en nog `n paar beelde uit die huiseienaar se ervaringswêreld hier by te sit en veral om die toepassingswydte van die gelykenis uit te brei. Daarteen moet ten sterkste gewaak word. Jesus gebruik juis hierdie kort slot vir sy preek omdat Hy die trefkrag daarvan wil behou. En uit die struktuur is dit duidelik dat dit in hierdie perikoop oor die eindoordeel gaan.

In die voorafgaande perikoop spreek Jesus naamlik `n oordeel uit oor sogenaamde volgelinge van Hom wat Hom aanspreek met “Here, Here”, maar nie doen wat Hy sê nie. Die oordeel wat Hy in vers 23 uitspreek, verwys na die eindoordeel. Daar is `n finaliteit in sy wegstuur van die skuldiges sodat daar vir hulle geen terugkomkans is nie. Vers 24 – waarmee ons tans werk – koppel terug na hierdie oordeelsituasie deur die “oun” (tweede woord van vers 24). 

Hierdie gevolgtrekking is baié belangrik en het gevolge vir die interpretasie en preekaanwending van die gelykenis. Enkele uitleggers meen dat die storms wat die huise tref, die lewenstorms is. As dit waar is, kan die gelykenis `n pastorale hulp wees om jou beter voor te berei vir onstuimige tye in jou lewe. Thielicke wend die gelykenis byvoorbeeld so aan in sy aangrypende boek oor die bergrede en so ook Karzel. Albei hierdie preke is goed gekontekstualiseerd en probeer om troos en hoop te bring aan hul hoorders. Maar daardeur word die eintlike punt van die gelykenis verwater en verloor dit sy trefkrag. Daarom word Hagner, Ridderbos en veral Gundry se interpretasie gevolg wat die konteks van die gelykenis duidelik as die eindoordeel aandui. En as dit waar is dat Jesus hier iets van die eindoordeel sê, kry die gelykenis `n dringendheid en moet ons versigtig luister.

Die gelykenis veronderstel `n bietjie kennis van die geografie in Israel, veral van die sogenaamde “wadi’s”. Hierdie inligting is interessant en daarom word dit hier weergegee. Hierdie gelykenis het egter die vermoë om met die minimum agtergrondverduideliking nog altyd verstaanbaar te wees. Die gelykenis beskryf die bou van twee huise. Let daarop dat daar geen aandag gegee word aan die bouwerk self of dit goed of sleg was nie. Daar is ook geen verskil in die twee huise wat die bouwerk betref nie. Trouens, die bouwerk is totaal onbelangrik. Die volle aandag word gevra vir die plek waar die huise gebou word: Die een op rots, die ander op sand. Die beskrywing van die storm roep duidelike beelde van die onherbergsame, droë gedeeltes van Palestina, veral in die suide, op. Hier is breë sanderige rivierlope wat byna nooit water het nie, wat wadi’s genoem word, tussen onherbergsame steiltes en rante. Die wadi’s word deur mens en dier as verbindingsroetes gebruik en tydelike veekrale word dikwels ook in die droër seisoen hier opgerig omdat dit so selde reën. As dit egter reën, is die wadi’s berug daarvoor dat `n watervloed binne enkele ure daarin kan afkom en alles met watergeweld meesleur.

Dit is ook nodig om uit te klaar wat die “rots” is waarvan in die gelykenis gepraat word. Matteus beskryf in 16:13 en verder die gesprek tussen Jesus en Petrus waar Petrus vir Jesus as die Messias beskryf. En dan sê Jesus dat Hy sy kerk op hierdie rots sal bou “en die magte van die doderyk sal dit nie oorweldig nie”. Die rots van Matteus 16 word deur Protestante gesien as Petrus se belydenis, naamlik dat Jesus die Christus is. Jesus self is volgens hierdie interpretasie die rots waarop die kerk staan. Die ooreenkoms tussen hierdie verhaal en Matteus 7 se gelykenis is opvallend, en is dit verstaanbaar dat die rots van Matteus 7:24 dikwels ook verstaan word as sou dit op Jesus dui. Thielicke interpreteer dit byvoorbeeld so in sy kommentaar op Matteus 7:24. Daarom sê hy ook van hierdie gelykenis: “Hy, Jesus Christus, is die rots waarop ek staan. Die Hand wat nie loslaat nie ...” Dit is natuurlik waar – Jesus Christus is waaragtig die Rots waarop ons en die hele kerk en elke gelowige staan. Maar is dit wat Jesus Christus in sy preek hier in Matteus 7:24 bedoel het? Indirek dalk wel. Maar direk, gaan dit hier in sy preek oor `n keuse wat mense moet maak om te doen wat Hy sê. Dit is die rots – doen wat Jesus sê. Die sand is om te weet wat Hy sê en dit nie te doen nie. Die rots is om dit wel te doen. Dit is `n radikale opdrag want dit is moeilik uitvoerbaar en het veroorsaak dat ’n mens wil wegskram daarvan. Maar – as ons aan die Bybelteks self reg wil laat geskied – is dit die boodskap van hierdie gelykenis? En, laat ons maar eerlik wees, as ons dit sê soos wat dit lyk of Jesus dit gesê het dan vra dit iets van ons – dalk meer as waarmee ons gemaklik is. (Die inleiding van Bonhoeffer se “Die koste van dissipelskap” kom by `n mens op: As Christus `n mens roep dan sê Hy vir hom: “Kom sterf.”)

Die duidelike klem wat Jesus hier en elders op dade van gehoorsaamheid plaas, kan `n Pauliniese gereformeerde ongemaklik maak omdat dit darem baie lyk of jou “dade” (en nie jou geloof nie) die deurslag gee. Hierdie tema is ook by die vorige week se uiteensetting behandel. Wessels behandel hierdie vraag op `n baie verantwoordelike wyse en gee ook sinvolle voorstelle vir die hantering daarvan in die WtLII/5. Hier word volstaan met twee opmerkings: Eerstens kan die hele Bybelse boodskap in al sy geskakeerdheid nie in elke preek hanteer word nie. Daar is baie perikope waar die tema van geloof en genade aan die orde kom en daar moet die genade onverdun verkondig word. Daar is egter ook perikope met duidelike oproepe tot gehoorsaamheid en daar moet dit weer nie verdun word nie. Tweedens is dit uit die struktuur van hierdie perikoop baie duidelik dat Jesus self hierdie slot van Hom as ernstige waarskuwing en oproep tot gehoorsaamheid en toewyding bedoel het en dat Hyself dit op geen manier versag het nie. Ons moet waak daarteen om Jesus se waarskuwing te verander tot `n boodskap wat ons en ons hoorders paai. Die bedoeling van hierdie perikoop is om mense los te skud uit `n valse gerustheid omdat hulle dalk in mooi lewenshuise bly, maar wat op die verkeerde grondtipe gebou is. Die perikoop wil ook baie duidelik maak dat Jesus gehoorsaamheid as noodsaaklik vir sy volgelinge beskou.

Met dit alles in gedagte kan aan `n preekskets aandag gegee word. `n Aanbeveling sal wees om met hierdie preek die styl van die slot van die bergrede na te volg. Hy het dit baie kort en eenvoudig gedoen en Hy het sy hoorders voor `n duidelike en eenvoudige keuse gestel: As julle my volgelinge wil wees, doen dan wat Ek sê. Die preek sal beslis in trefkrag toeneem as dit eenvoudig en veral baie, baie kort kan wees. 

Preekvoorstel

Inleiding

Met die Suid-Afrikaanse huismark wat ongekende groei toon, is daar beslis nuwe belangstelling in vaste eiendom. Daar is `n bekende ou storietjie van `n voornemende huiskoper wat vir een of ander kenner van die eiendomsmark gevra het: “Wat is die drie belangrikste faktore om in ag te neem as mens `n huis koop?” Waarop die kenner geantwoord het: “Ligging, ligging en ligging.” Hierdie waarheid is blykbaar nie so nuut nie – Jesus het op `n keer `n gelykenis vertel wat `n soortgelyke strekking het. 

Ons teks vir vandag staan in Matteus 7:24-25. Voordat ons dit saamlees net die agtergrond. Hierdie gedeelte is die slot van wat seker Jesus se bekendste preek was – die Bergrede. In die Bergrede het Hy die mense `n nuwe manier van lewe kom wys – `n lewe waar volgens God se lewensreëls geleef word. Waar jy nie terugslaan as iemand jou slaan nie, maar waar jy die ander wang draai. Waar `n man en vrou nie maar skei as dinge nie vir hulle uitwerk nie, maar waar hulle huweliksband vir hulle heilig en dus onbreekbaar is. Waar mense uit hulle pad gaan om hulle regsgedinge met mekaar in broederlikheid te skik. Hierdie lewensreëls sal totaal onsinnig klink vir iemand wat nie bereid is om alles op te offer en die Here te volg nie. Maar dan moet ons onthou dat Jesus in Matteus 16:24 vir sy dissipels gesê het: “As iemand agter my aan wil kom moet hy homself verloën, sy kruis dra en My volg.” En die inhoud van die Bergrede handel oor selfverloëning ter wille van Jesus.

Nadat Jesus in diepte met hulle gepraat het en hierdie radikale en plek-plek skokkende dinge vir hulle gesê het, sluit Hy nou af met `n eenvoudige gelykenis. Kom ons lees dit saam. Lees Matteus 7:24-25. Ons gaan veral op hierdie twee verse fokus, maar net vir volledigheid kom ons lees ook die volgende twee verse.  Lees Matteus 7:26-27.

Die gelykenis is so kort jy moet mooi luister of dit is verby voor jy nog kon begin konsentreer. Daarom is dit amper verskoonbaar as `n mens nie die inleidende sin voor die gelykenis gehoor het nie. Terwyl dit die sleutel vir die hele gelykenis is. Hoor weer wat sê Jesus hier: “Elkeen dan wat hierdie woorde van my hoor en daarvolgens handel, kan vergelyk word met ...” Hierdie gelykenis sê vir ons wat Jesus dink van mense wat hoor wat Hy sê en dit dan ook doen. Wat hulle lewens prakties inrig soos wat hulle Jesus se wil verstaan. Wat hulle besigheid so doen, wat hulle kinders so grootmaak, wat hulle huweliksmaats so behandel, wat ook hulle vyande só behandel soos wat Jesus ons leer. Sulke mense kan dit natuurlik net doen as hulle regtig verbind is aan Jesus deur geloof en liefde en toewyding. Maar dan is dit ook so dat geloof en egte liefde en vasberade toewyding aan die Here Jesus weer lei tot gehoorsaamheid aan sy wil. En dit beteken dat sy opdragte uitgevoer word. Daarom fokus hierdie gedeelte op mense wat die woorde van die Here gehoor het, en dan – verrassend – dit ook doen. Hulle beskou dit nie bloot as interessant, leersaam of wetenswaardig nie. As Jesus sê: Maak so. Dan probeer hulle om dit te doen. Jesus vergelyk sulke mense met `n wyse man wat sy huis stewig op `n rots gebou het. Die huis waarvan hier gepraat word, is ons lewe. Jou hele lewe met al sy fasette. As ons prakties doen wat Jesus sê, dan bou ons ons hele lewenshuis op rots. Die gelykenis vertel dan van `n vreeslike storm wat hierdie lewenshuis tref. Dit was gelyktydig stortreën, vloedwater en stormwind. `n Reusetoets vir die huis. Maar die goeie nuus is: Die huis het bly staan. Hierdie storm in die gelykenis is die oordeelsdag wanneer ons met ons hele lewenshuis – ons hele lewe – voor die regterstoel van God gaan staan. Hy gaan ons lewens beoordeel. En die goeie nuus is dat – hulle wat gedoen het wat die Here gesê het, hulle kan bly leef – vir ewig. 

Ons moet `n oomblik stilstaan by die begrip oordeelsdag. Dit is sekerlik nie `n baie gewilde begrip in ons tyd nie. Moderne mense het dit dikwels moeilik om hulle so iets voor te stel. En laat ons maar eerlik wees – ons weet nie presies hoe dit gaan wees nie, nog minder wanneer dit gaan wees. Maar die feit bly staan – en dit is die vertrekpunt vir hierdie gedeelte ook – dat ons voor God van ons lewens sal moet rekenskap gee. En dit is daarom dat Jesus hierdie gelykenis vertel, sodat dit ons nie onvoorbereid oorval nie.

Let daarop dat hier nie gesê word dat die verstandige bouer goed gebou of harder gewerk het as die ander een nie. Die enigste verskil was die ligging waar hy gebou het – hy het op rots gebou deur Jesus se woorde nie te ignoreer nie. Hy het nie geredekawel of Jesus dit regtig ernstig bedoel het en of hierdie of daardie sonde nou regtig so erg is nie. Hy het dit net gedoen. Geloof is om te doen wat Jesus sê.

Ons kan gerus ook gou kyk wat met die ander huis gebeur het. Die ander bouer het ook die Here se woorde gehoor. Hy was nie die spreekwoordelike onbereikte mens in die platteland van China nie, nee: hy het ook na Jesus geluister. Net – hy het dit nie gedoen nie. Nie daarvolgens gehandel nie sê die Bybel. Hy het maar aangegaan om dinge op sy eie manier te doen. Hy het toe ook `n heel mooi huis gebou. Maar net op die verkeerde plek – op die sand. Solank dit nie gereën het nie het alles goed gegaan. Maar toe kom die verskriklike storm. En die storm spoel die sand onder die huis weg en die huis val inmekaar. Wat beteken dit? Hierdie mens wat Jesus se woorde gehoor maar geïgnoreer het, is in die eindoordeel geweeg en te lig bevind. En – sonder `n tweede kans – verwerp. Die Bybel gebruik die woord “verwoes” om te beskryf wat met hom gebeur het. Deurdat hulle die Woord gehoor het, het hulle `n belangrike verantwoordelikheid, `n belangrike keuse gekry: doen of ignoreer. Daar is net een van twee moontlikhede. Ook vir ons.

Ons kan nou `n hele redenasie begin oor hoe ons hierdie gelykenis moet verstaan en dat dit tog onmoontlik is vir ons om volmaak te wees en dat die Here Jesus dan nou reeds gekom het om sondaars te red. Dit is alles waar en ons kan `n ander keer ook daaroor praat en kyk hoe dit alles inmekaar pas. Vandag moet ons miskien daarmee volstaan deur net na hierdie gelykenis te luister, die implikasies te oordink en vir onsself die vraag te vra: In die mate wat ek met toewyding leef soos Jesus se woorde van my vra, waar bou ek my lewenshuis? Bou ek dit op die regte plek – op die rots van gehoorsaamheid aan Jesus Christus?

